
Uunga siunnersuut:  

Imm. 52 

Inuusuttut 18-t norlugit ukiullit unnukkut nalunaaqutaq 20:00-p kingorna Cafèliarlutik 

kakaoitorsinnaanngornissaat, sodavanditorsinnaanngornissaat assigisaannilluunniit 

najoqqaasinnaanngornissaat pillugu Imigassaq pillugu Inatsisartut Inatsisaanni § 20 imm. 4 

atorunnaarsinnissaanut siunnersuuteqaqqullugit Naalakkersuisut peqquneqarnissaanik 

Inatsisartut aalajangiiffigisassaattut siunnersuut. 

(Inatsisartuni ilaasortaq, Malene Vahl Rasmussen, Demokraatit) 

 

Imm. 53 

Imigassaq pillugu inatsit allanngortinniarlugu siunnersuummik saqqummiusseqqullugit 

Naalakkersuisut peqquneqarnissaanik Inatsisartut aalajangiiffigisassaattut siunnersuut, 

taamaasillutik niuertarfiit imigassanik aalakoornartortalinnik nioqquteqarsinnaalersillugit 

ataasinngornermiit arfininngornermut nalunaaqutaq ullaakkut quliniit unnukkut 

arfineqpingasup tungaanut. 

(Inatsisartuni ilaasortaq, Justus Hansen, Demokraatit) 

 

Imm. 54 

Imigassamut inatsimmi imigassat aalakoornartortallit pillugit pilerisaarutit suulluunniit 

inerteqqutaanerata atorunnaarsinnissaa imaluunniit allamik taama sakkortutigisumik 

taarserneqarnissaanut Imigassaq pillugu Inatsisartut inatsisaata allanngortinnnissaanut 

allannguutissamik saqqummiusseqqullugit Naalakkersuisut peqquneqarnissaanik 

Inatsisartut aalajangiiffigisassaattut siunnersuut. 

(Inatsisartuni ilaasortaq, Randi Vestergaard Evaldsen, Demokraatit) 

 

Imm. 55 

Imigassaq pillugu Inatsisartut inatsisaani § 28-p atorunnaarsinnissaanut siunnersuuteqaq-

qullugit Naalakkersuisut peqquneqarnissaanik Inatsisartut aalajangiiffigisassaattut 

siunnersuut, taamaasilluni imigassaq nioqqutissanut allanut naleqqiullugu saagorsima-

junnaartussanngorlugu. 

(Inatsisartuni ilaasortaq, Randi Vestergaard Evaldsen, Demokraatit) 

 

Siullermik siunnersuuteqartut Randi V. Evaldsen, Justus Hansen aamma Malene V. Rasmussen 

saqqummiussaannut qujavugut.  



 

 

Imigassaq pillugu oqallikkaagatta immaqa teqeqqumi pujoralannguanut allaat tapullugit 

oqallittarnerput takornartaajunnaarsimavoq. Immaqalu oqaluuserisassani soqutigineqarnerpaani 

allaat ilaalersimalluni. Qujanaqaarmi oqarsinnaatitaallutalu isummersorsinnaatitaagatta. 

Oqartariaqarpugullu inuit assigiinngitsuuvugut assigiinngittumillu isiginnittaaseqarlutalu 

paasinnittaaseqarpugut. Tamannalu aamma ataqqisariaqarpoq, taamaammat naaperiaasinnaaneq 

assigiinngiffitsigut iluaqutissartaqarsinnaajuaannarmat tamanna eqqaamajuaannartariaqarparput. 

 

Maanna ukioq ataaseq qaangiuupoq imigassamut inatsit nutaaq atuutilermat, taamaattoq 

maannamut takusinnaareerparput naleqqussagassaqartoq, aammalu allaat allannguisoqaqitta-

riaqartoq.  

 

Siunnersuutigineqartut maanna ataasiakkaarlugit pulaffiginagit Siumumiit kaammattuutigissavarput 

taakku tamaasa ataatsimiititaliami sukumiisumik eqqartorneqassasut, soorunami aamma 

Naalakkersuisut akissuteqaataat ilanngullugu. 

 

Taamannak oqaaseqarluta siunnersuutigineqartut sammivii aallaavigalugit nalilersorluareerlugit 

isumaqarpugut Inuussutissarsiornermut ataatsimiititaliamut taakku suliakkiissutaappata 

tulluarnerussasoq, soorunami Ilaqutareernermut Peqqissutsimullu ataatsimiititaliaq aamma 

peqataatinneqarsinnaavoq. 

 

Laura Táunâjik, Siumut  


